
Nihatdih Dios ã chãjat 
Génesis 1.1-25 

 
Biíh mah Diosjeh ãt jwíih jʉmʉp wʉt jĩ. 

Biíh ãt wihcap wʉt jĩ. Dios biícjeh jʉmna yʉhna, 
biíc peihcannit bácah panihni ãt jʉmʉp wʉt jĩ.  

Baác wihcan, jeá wihcan, mʉj wihcan, 
nʉñʉ́pwã wihcan, yeó wihcan, widh wihcan, 
cʉ́iwã wihcan, cãácwãbʉt ĩt wihcap wʉt jĩ.  

Dios jeá, baácdihbʉt ãt chãjap wʉt jĩ. 
Baácdih ã chãj péanachah yʉhna, nihat baácboó 
mahjeh ã jʉmʉchah, ãt dʉpʉ́nap wʉt jĩ. 
Obohjeéhtih, Tʉ́ini Espírituboó caán dʉpʉát chah 
ãt jʉmʉp wʉt jĩ.  

Pánihna, Dios ã teo jwíihni yeó jáapdih 
baabát ãt chãjap wʉt jĩ. “Baabát ã jʉmʉ naáh”, ã 
niijíchahjeh, baabát ãt jígohop wʉt jĩ.  Pánih 
baabátdih ennit, “Caán tʉ́ini yoobát caá”, Dios ãt 
niijíp wʉt jĩ.  

(2) Tʉ́ttimah bóo yeó jáapdih teona, “Mah 
ã bʉʉgát pínahdih jeáboó chãwá, mʉjna 
pínahdihbʉt noónboó jwej, tac yoób mah 
wihcanni cãtíh ã jʉmʉ naáh”, at niijíp wʉt jĩ. 
Páant ã niijíchahjeh, ãt jʉmʉp wʉt jĩ. Caán tac 
yoobó cãtíh jʉmni “Jeá caá”, Dios ãt niijíp wʉt jĩ.  

(3) Tres yeó jáapdih teona, “Noónboó 
jʉmni mah wáac jʉinít, jõpni baác ã jígoho 
naáh”, ãt niijíp wʉt jĩ. Páant ã niijíchahjeh, ãt 
jígohop wʉt jĩ. 

Caandíh péanit, “Nihat máana,  nihat 
cháana, nihat yílipbʉt ã chíihi naáh”, ãt niijíp 
wʉt jĩ. Páant ã niiját pah, ãt yapap wʉt jĩ. Caán 
nihatdih wẽi ennit, “Tʉ́ini yoobát caá”, Dios ãt 
niijíp wʉt jĩ. 

(4) Cuatro yeó jáapdih teona, “Jeáboó yeó, 
widh, cʉ́iwãbʉt ã jʉmʉ naáh”, ãt niijíp wʉt jĩ. 
Páant ã niiját pah, ãt yapap wʉt jĩ. 

 
 
 
 
Caán 

nihatdih 
wẽi ennit, 
“Tʉ́ini 
yoobát caá”, 
Dios ãt 
niijíp wʉt jĩ. 

(5) Cinco yeó jáapdih teona, “Mʉjboó nihat 
queejwã ́jʉmat yoobó ĩ jʉmʉ naáh. Jeáboó nihat 
jiijnít jʉmat yoobó ĩ jʉmʉ naáh”, ãt niijíp wʉt jĩ. 
Páant ã niiját pah, ãt yapap wʉt jĩ. Pánihna, 
“Yeéb ñi tʉ́i cãác poo bojoó. Ñi jʉimená nihat 
baácboó ĩ jʉm peét beje naáh”, queétdih ãt niijíp 
wʉt jĩ.  Caán nihatdih wẽi ennit, “Tʉ́ini yoobát 
caá”, Dios ãt niijíp wʉt jĩ. 

(6) Seis yeó jáapdih teona, “Nihat 
nʉñʉ́pwã, iinnit, jiaboó jʉmnit, díinitbʉt ĩ jʉmʉ 
naáh ãt niijíp wʉt jĩ. Páant ã niiját pah, ãt yapap 
wʉt jĩ. Pánihna, “Yeéb ñi tʉ́i cãác poo bojoó. Ñi 
jʉimená nihat baácboó ĩ jʉm peét beje naáh”, 
queétdihbʉt ãt niijíp wʉt jĩ. Caán nihatdih wẽi 
ennit, “Tʉ́ini yoobát caá”, Dios ãt niijíp wʉt jĩ. 

Dios cãác pínahdih 
ã chãjat 

Génesis 1.26-2.7 
 

Pánihna, nihatdih chãj péanit, Dios nin pah 
ãt niijíp wʉt jĩ: “¿Jwiít panihni cãácdih jwĩ 
chãjĩíh? ãt niijíp 
wʉt jĩ. Páant 
niijnít, baácjĩh 
newéíh bácah 
pínahdih ãt chãjap 
wʉt jĩ. Pánih chãj 
péanit, ãíh wʉʉ́c 
íitmant ãt póoj 
waadánap wʉt jĩ. 
Páant ã póoj 
waadánachah, 
caán baácjĩh ã 
chãjni ãt caolih 
wáyap wʉt jĩ. 
Caán newédih “Adán”, ãt wʉ̃t bʉ́ʉdhdʉp wʉt jĩ.  

Pánihna, Adándih chãj péa, Dios nʉñʉ́pwã 
pebhboó jwejnit, queétdih ãt wʉ̃t bʉ́ʉdhdat 
tʉ́ʉtʉp wʉt jĩ.  

Dios ã wʉtat pah, queét nʉ̃nʉ́pwãdih Adán 

ãt wʉ̃t bʉ́ʉdhdʉp wʉt jĩ. Obohjeéhtih, queét 
nʉ̃nʉ́pwãdih ã wʉ̃t bʉ́ʉdhdʉchah yʉhna, ded 
Adándih pej jʉm teo wáacni pínah ãt wihcap wʉt 
jĩ. 

Pánihna, “Adándih pej jʉm teo wáacni 
pínah wihcah, ã moh yéejna caá”, Dios ãt niijíp 
wʉt jĩ. Páant niijnít, Adán áa pínah chãjat tʉ́ʉt  

niijná, Adándih ãt ʉ̃wanap wʉt jĩ. Páant ã 
ʉ̃o yapat pónih, ãíh páwá doóbhdih ʉbnit, ã 
ʉbatji íitdih ãt jwʉ́ʉb nemep wʉt jĩ. Pánihna, ã 
ʉbni páwá doóbhjĩh yad pínahdih Dios ãt chãj 
wʉ̃hʉp wʉt jĩ.  Tʉ́ttimah, Adán jáanit, caántdih 
enna, “Wĩíh iidíp, wĩíh déepjeh mʉn tigaá”, 
niijnít, “Eva”, ãt wʉ̃t bʉ́ʉdhdʉp wʉt jĩ.  

 

 
Pánihna, ded newé ã mánadih cádahnit, 

ãjeéh bólijeéh jʉmna, biíc cãác pahjeh ĩ jʉmbipna 
caá. 

(7) Caán nihatdih chãj péanit, siete yeó 
jáapdih Dios ãt teo cádahap wʉt jĩ. Pánih 
cádahnit, jwĩ chooát pínah yeó jáapdih ãt chãjap 
wʉt jĩ. “Queét cãácwã caán yeó jáapdih tʉ́i 
choonít, ĩ wẽi jʉmʉ naáh”, ãt niijíp wʉt jĩ. 

Dios Adán, Eva biícdih 
tʉ́ini pácahiboó ã jwejat 

Génesis 2.8-25 
 
 Pánihna, Adán, Evadihbʉt chãj péanit, 
“Dawá ñi cãác pooná. Pánih cãác poona, ñi 
jʉimená nihat baácboó jʉm peét bejnit, nihat 
nʉñʉ́pwã, jiijnít, queejwãd́ihbʉt ĩ wʉtbipna caá”, 
Dios queétdih ãt niijíp wʉt jĩ.  
 

 
 

Páant niíj péanit, tʉ́ini pácahi, Edén wʉ̃t 
jʉmʉpboó Dios queétdih ãt jwejep wʉt jĩ. Pánih 
jwejnit, “Nihat ninboó jʉmnidih ñi tʉ́i en dawá. 
Nihat pácahi quehe ñi jeémát pínah míic ã jʉmna 
caá. Obohjeéhtih, can tacdih  

yoób lajni máa quehedihjeh ñi jeémpca bojoó. 
Caan náh quehedih jeémpna, ñi wʉnbipna caá”, 
Adándih Dios ãt niijíp wʉt jĩ. Pánihna, queét 
chénat pah yégueh wihcannit jʉmna yʉhna, 
tíiccanjeh, caánboó ĩt tʉ́i jʉmʉp wʉt jĩ. 

Adánwã Diosdih ĩ yap yohat 
Génesis 3 

 
Caán Edén pácahiboó tʉ́ini ã jʉmʉchah 

yʉhna, nemépwã ĩ maáh, Satanás, Diosdih en 
jʉ̃ihni, tʉbit yeenibʉt caanná ãt jʉibínap wʉt jĩ.  

Pánih Eva pebhna jʉibínit,  
—¿Ded pah tibeé yeebdíh Dios ã niíj? 

‘Nihat máa quehedih ñi jeémpca bojoó’, ¿ã niijcá 
beé? Satanás caántdih ãt niíj ʉʉ́bh joyóp wʉt jĩ. 

—Nihatdih jwĩ jeéméchah, ã tʉ́ina caá. 
Obohjeéhtih, ‘Tacdih yoób lajni máa quehedihjeh 
jeémpcan, ñi teoca bojoó’, Dios ãt niijíp wʉt be, 
Eva maidíh mit niíj jepahap wʉt jĩ. 

—Ñi wʉncan niít. Caandíh jeémpna, Dios ã 
jéihyat biíc yoobó yeebbʉ́t ñita jéih tagaá. Páant 
ñi jéihyatdih yeebdíh ãt náah yaccan tagaá, maí 
ãt niíj yeenap wʉt jĩ. 

Páant ã niijíchah joinít, caan náh quehedih 
en ñinahnit, Eva mit dic jeémép wʉt jĩ.  

 

 
  



18 
 

Pánih dic jeémpna, newédihbʉt mi 
wʉ̃hʉchah, caanbʉ́t ãt jeémép wʉt jĩ. 

Caandíh jeémpnajeh, jáani pah bejnit, 
yégueh wihcannit ĩ jʉmatdih míic enna, ĩt tíiquip 
wʉt jĩ. Pánih tíicnit, ĩíh bácahdih jãhna, nʉ́onajĩh 
ĩt cóoc dʉwʉ́p wʉt jĩ.  

Caán láa, Diosdih ĩt ʉ́ʉm jwíihip wʉt jĩ. 
Pánih ʉ́ʉmnit, Dios ã jʉ̃ʉ́wʉ́chah joiná, caandíh ĩt 
jweyép wʉt jĩ.  

Páant ĩ jweyechah, Dios queétdih ej bidna,  
—Deé ma jʉm, Adán? ãt niijíp wʉt jĩ. 

—Ma jʉ̃ʉ́wʉ́chah joinít, yégueh wihcan, 
tíicna meemdíh ʉ́ʉmnit, jwĩ jweyép be, Adán ãt 
niíj jepahap wʉt jĩ. 

—¿Déhe tibeé yeebdíh yégueh wihcannit ñi 
jʉmatdih ã naóh? ¿Caán ‘jeémpca bojoó’ wã 
niijní nah quehedih jeémpna ñi chãjcannit beé? 
Dios ãt niíj ʉʉ́bh joyóp wʉt jĩ. 

—Weemdíh ma wʉ̃hnih wili caan náh 
quehedih mi nʉmah jeémép be, Adán Diosdih ãt 
niíj jepahap wʉt jĩ. 

—¿Dépanih tibeé páant ma chãj? Evadih 
jwʉh Dios ãt niíj ʉʉ́bh joyóp wʉt jĩ. 

—Can maí weemdíh ã yee naáwáchah 
joinít, wã jeémép be, mit niíj jepahap wʉt jĩ. 

Páant mi niíj naáwáchah joinít, maidíh nin 
pah Dios ãt niíj jʉ̃ihñʉp wʉt jĩ: 

—Yee naóhnit, bʉ́dí ma yéejaatji jíib, 
meemdíh wã peéh chãjachah, míih tacajĩhjeh 
baácboó ma choi béjbipna caá. Yeéb yad wilijĩh 
tʉbit íijnit, míic eníhcan, ma jʉimená mi 
jʉimenájĩhbʉt ĩ míic eníhcan niít. Pánih eníhcan, 
mi jʉimenádih ma mao beedáíhichah yʉhna, wã 
wʉ̃ʉ́h biíc mi jʉimaboó meemdíh ã yoh 
beedábipna caá, Dios maidíh ãt niijíp wʉt jĩ. 

Páant niíj péanit, Evadih jwʉh Dios nin pah 
ãt jwʉ́ʉb niijíp wʉt jĩ: 

—Ma weh jʉmʉchah, meemdíh bʉ́dí ã 
tʉbbipna caá, ãt niijíp wʉt jĩ. 

Tʉ́ttimah, Adándih jwʉh Dios nin pah ãt 
niijíp wʉt jĩ: 

—Weemdíh joicánjeh, majeéh bóliboodíh 
ma joyátji jíib, meemdíhbʉt wã peéh chãjbipna 
caá. Nihat baácboó nemép óot chaáhna ã 
chíihbipna caá. Páant ã chíihichah, wái náah 
jʉmni tewat 
meemdíh ã 
jʉmbipna caá. 
Baácjĩh 
meemdíh wã 
cãác chãjap 
be. Pánihna, 
wʉnna, 
baácjeh ma 
jwʉ́ʉb 
jʉmbipna caá, 
Dios Adándih 
ãt niijíp wʉt 
jĩ.  

Pánih queétdih naóh péanit, ĩ cóoc dʉoní 
nʉ́onadih yohnit, nʉñʉ́píh chóojĩh ã chãjni 
chóonadih Adánwãdih ãt jwʉ́ʉb tʉ́ʉt nʉʉ́m yacap 
wʉt jĩ. 

Tʉ́ttimah, Edénmant Dios ãt bacanap wʉt 

jĩ. Pánih bacanit, caán tac yoób lajni nah 
quehedih ĩ jwʉ́ʉb waád jeémpcat pínah niijná, 
Edénna waadát namáboó chéne japanit ángelwã, 
iigní íibat naaná bíbohnitdih Dios ãt jwejep wʉt 
jĩ. Páant ã jwejechah, caán pácahiboó queét 
ángelwã ĩt wapap wʉt jĩ. 
  


